
NACRT 

 

Na osnovu člana 44. stav (6) i člana 79. Zakona o zaštiti  zraka ("Službene novine Federacije BiH", 

broj: 72/24) , federalni ministar okoliša i turizma donosi 

PRAVILNIK 

O METODOLOGIJI VOĐENJA INVENTARA EMISIJA STAKLENIČKIH GASOVA I 

NAČINU PRIKUPLJANJA PODATAKA  

 

Član 1. 

(Predmet) 

Ovim pravilnikom  propisuje se svrha, sadržaj, način izrade Inventara emisija stakleničkih gasova 

Federacije Bosne i Hercegovine (u daljnjem tekstu: Inventar stakleničkih gasova Federacije BiH), 

lista stakleničkih gasova čije emisije i odstranjene količine se prate, način prikupljanja podataka i 

kontrola njihovog kvaliteta, te rokovi za izradu Inventara stakleničkih gasova Federacije BiH. 

 

Član 2. 

(Svrha, sadržaj i način prikupljanja podataka za Inventar stakleničkih gasova  

Federacije BiH) 

(1) Inventar stakleničkih gasova Federacije BiH uspostavlja i vodi Federalni hidrometeorološki 

zavod, u skladu sa članom 44. Zakona o zaštiti zraka ("Službene novine Federacije BiH", broj: 

72/24), a u cilju uspostave Inventara emisija stakleničkih gasova Bosne i Hercegovine radi   

ispunjavanja obaveza definiranih po osnovu članstva Bosne i Hercegovine u Okvirnoj 

konvenciji Ujedinjenih nacija o klimatskim promjenama (skr. od eng.: UNFCCC). 

(2) Inventar stakleničkih gasova Federacije BiH sadrži podatke o emisijama stakleničkih gasova  

i odstranjenih količina ovih gasova putem ponora za Federaciju BiH. 

(3) Inventar stakleničkih gasova Federacije BiH treba sadržavati podatke koji će osigurati 

transparentnost, dosljednost, uporedivost, potpunost i tačnost za potrebe izrade Inventara 

emisija stakleničkih gasova Bosne i Hercegovine. 

 

(4) Staklenički gasovi su: ugljendioksid (CO2), metan (CH4), azotsuboksid (N2O), 

fluorougljovodonici (HFCs), perfluorougljenici (PFCs) i sumporheksafluorid (SF6). 

 

(5) Izvori emisija stakleničkih gasova i odstranjenih količina ponorima podijeljeni su u pet glavnih 

sektora: 

a) energetika, 

b) industrijski procesi, korištenja proizvoda i sektori korištenja F-gasova,  

c) poljoprivreda, 

d) korištenje zemljišta, prenamjena zemljišta i šumarstvo i 

e) upravljanje otpadom. 

 



(6) Inventar stakleničkih gasova Federacije BiH izrađuje se u skladu s metodologijom prema 

Okvirnoj konvenciji Ujedinjenih nacija o klimatskim promjenama i uputstvima Međudržavnog 

panela za klimatske promjene (skr. od eng. IPCC) iz 2006. godine i njegovim dopunama.. 

 

(7) Sadržaj Inventara stakleničkih gasova Federacije BiH po izvorima emisija dat je u Prilogu 1. 

 

(8) Inventar stakleničkih gasova Federacije BiH se izrađuje u skladu s Godišnjim planom 

prikupljanja podataka, na osnovu raspoloživih podataka prikupljenih putem Federalnog zavoda 

za statistiku.  

 

(9) Izbor metode za proračun emisije i odstranjivanja stakleničkih gasova (Tier 1, Tier 2 ili Tier 3) 

zavisit će od dostupnosti podataka u pojedinim sektorima. Tier višeg nivoa koristit će se u slučaju 

dostupnijih, detaljnijih i preciznijih podataka po pojedinim sektorima. 

 

      Član 3. 

(Izrada Inventara stakleničkih gasova Federacije BiH)  

 

(1) Poslovi izrade Inventara stakleničkih gasova Federacije BiH obuhvataju: 

(a) proračun svih emisija iz izvora i odstranjivanja stakleničkih gasova, po osnovu prikupljenih 

podataka, u skladu s metodologijom propisanom u članu 2. ovog Pravilnika, 

(b) kvantitativnu procjenu nesigurnosti proračuna za svaku kategoriju izvora i odstranjivanja 

emisija kao i za inventar u cjelini, u skladu sa smjernicama Međuvladinog tijela za 

klimatske promjene, 

(c) identifikaciju glavnih kategorija izvora emisije i odstranjivanja stakleničkih gasova, 

(d) ponovni proračun emisija i uklanjanja stakleničkih gasova u slučajevima unapređenja 

metodologije, faktora emisija ili podataka o djelatnostima, uključivanja novih kategorija 

izvora i odstranjivanja ili primjene metoda usklađivanja s obrazloženjima, 

(e) izvršenje i izvještavanje o postupcima kontrole kvaliteta u skladu sa planom kontrole i 

osiguranja kvaliteta. 

(2) Federalni hidrometeorološki zavod dostavlja Inventar stakleničkih gasova Federacije BiH 

Federalnom ministarstvu okoliša i turizma u svrhu izrade Inventara emisija stakleničkih gasova 

Bosne i Hercegovine.  

 

Član 4. 

    (Poslovi Federalnog hidrometeorološkog zavoda) 

 

Federalni hidrometeorološki zavod obavlja sljedeće poslove: 

(a) organizira izradu i vodi Inventar stakleničkih gasova Federacije BiH,  

(b) učestvuje u izradi Godišnjeg plana prikupljanja podataka potrebnih za proračun emisija i 

odstranjenih količina stakleničkih gasova, 



(c) vrši kontrolu pouzdanosti podataka,  

(d) vrši arhiviranje podataka o djelatnostima za izračun emisija, faktora emisija i dokumenata 

korištenih za planiranje, izradu, kontrolu i osiguranje kvalitete inventara, 

(e) osigurava dostupnost i razmjenu podataka potrebnih za vođenje Informacionog sistema 

zastite okoliša Federacije BiH. 

Član 5. 

(Godišnji plan prikupljanja podataka) 

 

(1) Federalni hidrometeorološki zavod u saradnji s Federalnim zavodom za statistiku i Federalnim 

ministarstvom okoliša i turizma izrađuje Godišnji plan prikupljanja podataka za sljedeću 

godinu, u skladu s članom 4. ovog Pravilnika, i objavljuje ga na svojoj web stranici do 15. 

decembra tekuće godine. 

(2) Godišnji plan iz stava (1) ovoga člana sadrži popis potrebnih podataka o djelatnostima, nadležne 

institucije koje prikupljaju, odnosno posjeduju podatke o djelatnostima, period za koje je 

potrebno prikupiti podatke i mjerne jedinice u kojima se iskazuju podaci o djelatnostima. 

(3) Ministarstva i drugi federalni organi uprave nadležni za poslove zaštite okoliša, energetike, 

industrije, saobraćaja, poljoprivrede, šumarstva, voda, zemljišta, te javna preduzeća iz 

navedenih oblasti koji prikupljaju ili posjeduju podatke o djelatnostima po sektorima kojim se 

ispuštaju ili uklanjaju staklenički gasovi dužni su, po zahtjevu, dostaviti podatke Federalnom 

zavodu za statistiku potrebne za vođenje Inventara stakleničkih gasova Federacije BiH. 

(4) Institucije koje su izvor podataka iz stava (3) ovog člana mogu potpisivati međusobne protokole 

o razmjeni podataka ili drugim potrebnim aktivnostima. 

(5) Podaci iz stava (3) ovog člana dostavljaju se bez naknade, do kraja decembra tekuće godine za 

prethodnu kalendarsku godinu. 

(6) U slučaju ograničene dostupnosti podataka, Federalni hidrometeorološki zavod će procijeniti 

zamjenske podatke o djelatnostima u skladu sa smjernicama i propisanom metodologijom.  

(7) Federalni hidrometeorološki zavod će u saradnji s Federalnim ministarstvom okoliša i turizma 

dati prijedlog potrebnih istraživanja za unapređenje izvještavanja o emisijama i odstranjenim 

količinama stakleničkih gasova. 

  Član 6. 

(Rokovi) 

 

(1) Federalni hidrometeorološki zavod dostavlja Inventar stakleničkih gasova Federacije BiH do 

15. februar svake godine (godina N) za period od bazne godine do N-2 godine Federalnom 

ministarstvu okoliša i turizma u svrhu izrade Inventara emisija stakleničkih gasova Bosne i 

Hercegovine i izvještavanje o emisijama i odstranjenim količinama stakleničkih gasova na 

području Bosne i Hercegovine.  



 

Član 7. 

 (Završne odredbe) 

 

Ovaj pravilnik stupa na snagu osmog dana od dana objavljivanja u "Službenim novinama Federacije 

BiH". 

 

Sarajevo,..... 

                                             Ministar 

                                                                

                                                                                                      ___________________ 

 

 

 

 

 

  

  



Prilog I 

 

SADRŽAJ INVENTARA EMISIJA I ODSTRANJENIH KOLIČINA STAKLENIČKIH 

GASOVA 

 

Inventar emisija i odstranjenih količina stakleničkih gasova sadrži: 

 Emisije stakleničkih gasova navedenih u članu 2. ovog Pravilnika tj. emisije ugljendioksida 

(CO2), metana (CH4), azotsuboksida (N2O), fluorougljovodonika (HFCs), perfluorougljenika 

(PFCs) i sumporheksafluorida (SF6) iz energetike (sagorijevanje goriva i fugitivne emisije), 

industrijskih procesa, upotrebe rastvarača i ostalih proizvoda, poljoprivrede i upravljanja 

otpadom izraženih u gigagramima (Gg) ekvivalenta ugljendioksida za pretprošlu godinu. 

Inventar ne sadrži emisije civilnog zračnog prometa.  

 Emisije stakleničkih gasova po izvorima i odstranjivanjima koji potiču od upotrebe zemljišta, 

promjene namjene zemljišta i šumarstva za pretprošlu godinu obračunate u skladu sa 

zahtjevima Okvirne konvencije Ujedinjenih nacija o klimatskim promjenama.  

Kategorije izvora emisija stakleničkih gasova date su u tabeli 1 ovog priloga. 

 

No. Sektor Opis aktivnosti 

1 Energetika Ukupne emisije svih stakleničkih gasova iz stacionarnih i pokretnih 

izvora (sagorijevanje goriva uključujući i fugitivne emisije iz 

sagorijevanja)  

2 Industrijski procesi, 

upotreba rastvarača i 

ostalih proizvoda,  

sektori korištenja 

Fgasova 

Emisije koje se javljaju kao nusproizvod industrijskih procesa ili 

fugitivne emisije stakleničkih gasova iz industrijskih procesa, te 

sektor grijanja i hlađenja koji koriste Fgasove. 

3 Poljoprivreda Ukupne antropogene emisije iz ovog sektora izuzev emisija koje 

potiču od sagorijevanja goriva i emisija iz kanalizacionog mulja 

koje se računaju u sektorima energetika i upravljanje otpadom 

4 Korištenje zemljišta, 

prenamjena zemljišta i 

šumarstvo 

Ukupne emisije i odstranjivanja stakleničkih gasova iz šumarstva i 

promjene namjene zemljišta 

5 Upravljanje otpadom Ukupne emisije iz aktivnosti upravljanja otpadom  

 

 

 

 



 


